
Խորհրդարանական վեհաժողով






Ոչ պաշտոնական թարգմանություն
Պաշտոնականը` անգլերեն
Նախնական խմբագրություն
Ժողովրդավարական հաստատությունների գործառույթը Հայաստանում

Բանաձև 1677 (2009)1


1.       2009 թ. հունվարի 27-ին ընդունված` «Վեհաժողովի 1609 (2008) և 1620 (2008) բանաձևերի կատարումը Հայաստանի կողմից» անվանումը կրող թիվ 1643 բանաձևում (2009) Խորհրդարանական վեհաժողովը համարել էր, որ չնայած այն հանգամանքին, որ Վեհաժողովը դեռ բավարարված չէր 2008 թ. մարտի 1-ի և 2-ի իրադարձությունների առնչությամբ ազատազրկված անձանց դրությամբ և այդ կապակցությամբ ուներ լուրջ մտահոգություններ, իշխանությունների վերջին նախաձեռնությունները, մասնավորապես` ՀՀ քրեական օրենսգրքի 225 և 300 հոդվածները Եվրոպայի խորհրդի չափանիշներին համահունչ փոփոխելու` ՀՀ Ազգային ժողովի նախաձեռնությունը, հարկ էր դիտարկել որպես նախկին բանաձևերում Վեհաժողովի ներկայացրած պահանջները կատարելու` Հայաստանի իշխանությունների պատրաստակամության նշան:  Վեհաժողովը որոշել էր շարունակել զբաղվել խնդրով և առաջարկել էր իր Մոնիտորինգի հանձնաժողովին շարունակել հետևել Վեհաժողովի համապատասխան բանաձևերի կատարմանը և, ելնելով իրավիճակից, առաջարկել Վեհաժողովի կողմից ձեռնարկվելիք լրացուցիչ գործողություններ:

2.       Վեհաժողովը համարում է, որ իր նախկին` 1609 (2008), 1620 (2008) և 1643 (2009) բանաձևերում տեղ գտած պահանջները և հանձնարարականները կոնկրետ և իրատեսական ճանապարհային քարտեզի արժեք ունեն, որի օգնությամբ կարելի է հաղթահարել 2008 թ. փետրվարի նախագահական ընտրությունից հետո Հայաստանում առաջացած քաղաքական ճգնաժամը:  Այդ պահանջները և հանձնարարականները, ուստի, լիովին պահպանում են իրենց վավերականությունը:

3.       Վեհաժողովը ողջունում է ՀՀ քրեական օրենսգրքի 225 (զանգվածային անկարգություններ) և 300 (իշխանության բռնազավթում) հոդվածներում 2009 թ. մարտի 18-ին կատարված փոփոխությունները, որոնք «Իրավունքի միջոցով ժողովրդավարության եվրոպական հանձնաժողովի» («Վենետիկի հանձնաժողով») կարծիքով ընդհանուր առմամբ ավելի լավն են, քան նախկին դրույթները, քանզի դրանցով նվազեցվում է չափազանց լայն և չարաշահող մեկնաբանության հնարավորությունը:  Վեհաժողովն ի գիտություն է ընդունում այդ փոփոխությունների կարևոր ազդեցությունը 2008 թ. մարտի 1-ի և 2-ի իրադարձությունների առնչությամբ ազատազրկված անձանց գործերի վրա, որոնք դեռ քննվում են դատարաններում:  Այնուհանդերձ, Վեհաժողովը հարկ է համարում հիշատակել, որ այդ փոփոխությունները որևէ ազդեցություն չունեն այլ գործերի վրա, որոնք Վեհաժողովի համար լուրջ մտահոգություն պատճառող գործեր են, ինչպիսիք են, օրինակ, այն դեպքերը, երբ  անձանց մեղադրանք է ներկայացվել, կամ նրանց նկատմամբ մեղադրական դատավճիռ է կայացվել միմիայն ոստիկանության ցուցմունքների հիման վրա` առանց դրանք հաստատող նշանակալից լրացուցիչ ապացույցների:

4.       Վեհաժողովը գտնում է, որ 2008 թ. մարտի 1-ի և 2-ի իրադարձությունների առնչությամբ ազատազրկված բոլոր այն անձանց ազատ արձակումը, ովքեր անձամբ բռնության ծանր արարքներ չեն կատարել, ինքնին անհրաժեշտ հիմքեր կապահովեր այն երկխոսությունը և վերամիավորումը սկսելու համար, որն անհրաժեշտ է 2008 թ. փետրվարի նախագահական ընտրությանը հաջորդած քաղաքական ճգնաժամը հաղթահարելու համար:  Բացի այդ, նրանց ազատ արձակումը համահունչ կլիներ այդ կապակցությամբ Վեհաժողովի արտահայտած մտահոգություններին և ներկայացրած պահանջներին:

5.       Ուստի, Վեհաժողովը ողջունում է ընդհանուր համաներման առաջարկը, որը 2009 թ. հունիսի 16-ին ՀՀ Նախագահի կողմից ներկայացվել է Ազգային ժողովին և արագորեն` 2009 թ. հունիսի 19-ին ընդունվել վերջինիս կողմից:  Այդ համաներման առնչությամբ Վեհաժողովը.

5.1.       Ողջունում է այն հանգամանքը, որ համաներման շրջանակը ուղղակիորեն ներառում է 2008 թ. մարտի 1-ի և 2-ի իրադարձությունների առնչությամբ ազատազրկված այն անձանց, ում բռնի հանցագործությունների կատարման մեղադրանք չէր ներկայացվել, և ովքեր չէին դատապարտվել 5 տարուց ավելի երկար ժամկետով ազատազրկման:  Մնացած դեպքերի համար կրվելիք պատիժների տևողությունը կիսով չափ կրճատվելու է,

5.2.       Նշում է, որ այդ համաներման շրջանակներում 2008 թ. մարտի 1-ի և 2-ի իրադարձությունների առնչությամբ ազատազրկված անձանց մեծ մասը, սակայն ոչ բոլորը, ազատ կարձակվեն:  Վեհաժողովը կհետևի մնացած գործերին առչվող զարգացումներին,

5.3.       Նշում է, որ այն անձանց պարագայում, ովքեր կարող են դատապարտվել 5 տարուց ավելի երկար ժամկետով ազատազրկման, համաներումը կտարածվի միայն նրանց նկատմամբ, ում գործերով դատարանները կայացրել են վճիռներ, և որ համաներումը կտարածվի նաև 2008 թ. մարտի 1-ի և 2-ի իրադարձությունների առնչությամբ մեղադրվող այն անձանց նկատմամբ, ովքեր ներկայումս որոնվում են` նրանց գործերի դատական քննության ավարտից հետո, եթե նրանք ներկայանան իշխանություններին նախքան 2009 թ. հուլիսի 31-ը:  Վեհաժողովն իշխանություններին կոչ է անում` ի նկատի ունենալով դատարանների կողմից նրանց գործերի քննության ավարտից հետո համաներումը կիրառելու հնարավորությունը, թույլատրել համապատասխան անձանց, որպեսզի նրանք նախքան 2009 թ. հուլիսի 31-ն իշխանություններին ներկայանալու դեպքում ազատ մնան մինչև իրենց գործերի դատական քննության ավարտը:

6.       Վեհաժողովը կոչ է անում հայ հասարակության թե խորհրդարանական, թե արտախորհրդարանական քաղաքական ուժերին` օգտվելու նոր հնարավորությունից և ներգրավվելու Վեհաժողովի պահանջած բարեփոխումների շուրջ բաց, կառուցողական և լուրջ երկխոսության մեջ:

7.       Վեհաժողովը նկատում է, որ 2008 թ. մարտի 1-ի և 2-ի իրադարձությունների առնչությամբ, հատկապես` զանգվածային անկարգություններ կազմակերպելու մեղադրանքով դատապարտված անձանց նկատմամբ դեռ կարող են ներկայացվել իրավական պատասխանատվության քաղաքացիական հայտեր:  Այդ առումով Վեհաժողովը մտահոգված է, որ պետական մարմինների կողմից քաղաքացիական հայցերի ներկայացումը կարող է սասանել համաներման բուն նպատակը, և իշխանություններին կոչ է անում բացառել պետական մարմինների կողմից նման քաղաքացիական հայցերի ներկայացումը:

8.       Ինչ վերաբերում է 2008 թ. մարտի 1-ի և 2-ի իրադարձությունների և դրանց հանգեցրած հանգամանքների անկախ, անկողմնակալ և վստահելի հետաքննությանը, Վեհաժողովն ափսոսանքով է նկատում այդ իրադարձություններին առնչվող փաստերը պարզելու նպատակով ստեղծված փորձագիտական անկախ խմբի («փաստահավաք խումբ») աշխատանքի դադարեցումը` պայմանավորված խմբի անդամների միջև անհաղթահարելի լարվածության առաջացմամբ և խմբի կազմում երկու կողմերի ներկայացուցիչների կողմից խմբի աշխատանքի քաղաքականացմամբ:  Այդ առնչությամբ Վեհաժողովը.

8.1.       Կոչ է անում փաստահավաք խմբի անդամներին` իրենց բացահայտումները և եզրակացությունները, հնարավոր է` անհատական զեկույցների տեսքով, ներկայացնելու խորհրդարանական ժամանակավոր հանձնաժողովին, և կոչ է անում այդ համադրյալ բացահայտումները և եզրակացությունները հրապարակել` այնպես, ինչպես նախատեսվել է փաստահավաք խումբը ստեղծելու մասին Նախագահի կարգադրությամբ,

8.2.       Համարում է, որ նախկինի պես դեռ անհրաժեշտ է մարտի 1-ի և 2-ի իրադարձությունների և դրանց հանգամանքների անկախ, անկողմնակալ և վստահելի հետաքննություն` Վեհաժողովի ներկայացրած չափորոշիչներին համապատասխան, չնայած փաստահավաք խմբի գործունեության դադարեցմանը:  Ուստի, Վեհաժողովը գտնում է, որ խորհրդարանական ժամանակավոր  հանձնաժողովի վերջնական զեկույցից պարզ կդառնա, թե արդյոք անկողմնակալության և վստահելիության չափորոշիչները բավարարված են, և թե արդյոք անհրաժեշտ են լրացուցիչ քննություն:

9.       Վեհաժողովը լրջորեն մտահոգված է այն փաստով, որ տեղի ունեցած մահվան 10 դեպքերի հետաքննությունը ՀՀ գլխավոր դատախազի կողմից որևէ կոնկրետ արդյունքներ չի տվել և էական է համարում այդ հետաքննությունն այլևս անհապաղ և գոհացուցիչ կերպով ավարտին հասցնելը:  Այս առումով Վեհաժողովը ողջունում է ՀՀ Նախագահի որոշումը` պահանջել գլխավոր դատախազից, որպեսզի վերջինս իր հետաքննության մասին լիարժեք հաշվետվություն ներկայացնի խորհրդարանական ժամանակավոր հանձնաժողովին:

10.       Չնայած «Ժողովներ, հանրահավաքներ, երթեր և ցույցեր անցկացնելու մասին» Հայաստանի Հանրապետության օրենքում կատարված դրական փոփոխություններին, Վեհաժողովը նկատում է, որ ժողովներ անցկացնելու հայտերը նախկինի նման հաճախ տեխնիկական հիմքերով մերժվում են պետական մարմինների կողմից, կամ դրանց նկատմամբ կիրառվում են անհարկի սահմանափակումներ:  Ուստի, Վեհաժողովը կրկնում է իշխանություններին ուղղված իր կոչը` պրակտիկայում հարգելու հավաքների ազատության սկզբունքը և ի կատար ածելու վերոհիշյալ օրենքի իրագործումը մոնիտորինգի ենթարկելու նպատակով Եվրոպայի խորհրդի և Եվրոպայում անվտանգության և համագործակցության կազմակերպության (ԵԱՀԿ) կողմից համատեղորեն իրականացվող ծրագրի արդյունքում ներկայացվող հանձնարարականները:

11.       Ինչ վերաբերում է լրատվամիջոցների բարեփոխումներին, ապա Վեհաժողովը ողջունում է 2009 թ. ապրիլի 28-ին «Հեռուստատեսության և ռադիոյի մասին» օրենքում փոփոխությունների ընդունումը, որոնք մշակվել էին` սերտորեն խորհրդակցելով Եվրոպայի խորհրդի հետ, և ուղղված են Հայաստանում լրատվամիջոցների գործունեությունը կարգավորող մարմինների անկախության ապահովմանը:  Այդ փոփոխությունների առնչությամբ Վեհաժողովը.

11.1.        Նկատում է, որ Հեռուստատեսության և ռադիոյի ազգային հանձնաժողովի և Հանրային հեռուստատեսության և ռադիոյի խորհրդի կազմում ՀՀ Նախագահի կողմից նշանակվող անդամների նշանակման ընթացակարգը չի կարգավորվում օրենքով, և խորհուրդ է տալիս, որպեսզի ՀՀ Նախագահն ընդունի կարգադրություն, որով կսահմանի նշանակման այնպիսի ընթացակարգ, որը նույնական կլինի Ազգային ժողովի կողմից վերոհիշյալ մարմինների կազմում անդամների նշանակման ընթացակարգին:  Վեհաժողովը համարում է, որ չնայած օրենքում դրական փոփոխություններին, այդ մարմինները չեն կարող լիովին անկախ լինել, քանի դեռ դրանց անդամները չեն նշանակվում քաղաքականապես չեզոք ընթացակարգով,

11.2.        Վերահաստատում է 1609 (2008) բանաձևում իր արտահայտած այն դիրքորոշումը, որ լրատվամիջոցների գործունեությունը կարգավորող վերոհիշյալ երկու մարմինների կազմում պետք է արտացոլված լինի հայ հասարակությունը,

11.3.        Խորհուրդ է տալիս արգելել նշված մարմինների կազմում քաղաքական պաշտոններ զբաղեցնող անձանց նշանակումը:

12.       Ինչ վերաբերում է հեռարձակման արտոնագրերի բաց, արդարացի և թափանցիկ մրցույթի անցկացմանը, ապա Վեհաժողովը հարկ է համարում հիշատակել հաճախականությունների տիրույթների անկախ վերլուծաբանի պատրաստած զեկույցի հիման վրա Հայաստանի իշխանությունների և Եվրոպայի խորհրդի միջև ընթացող քննարկումները:  Վեհաժողովը վերահաստատում է իր այն դիրքորոշումը, որ Հայաստանում թվային հեռարձակման ներդրման հետ կապված տեխնիկական գործոնները չպետք է օգտագործվեն նման մրցույթի անցկացումն անհարկիորեն ձգձգելու և, այդ կերպ, «Ա1+» հեռուստաալիքին հեռարձակման լիցենզիա չտրամադրելու գործով Մարդու իրավունքների եվրոպական դատարանի կայացրած վճռի ի կատար ածումը հետաձգելու նպատակով:

13.       Ինչ վերաբերում է Երևան քաղաքի ավագանու` 2009 թ. մայիսի 31-ին անցկացված ընտրությանը, Վեհաժողովը հարկ է համարում հիշատակել Եվրոպայի խորհրդի Տեղական և տարածքային իշխանությունների կոնգրեսի դիտորդական առաքելության եզրակացությունները:  Այնուհանդերձ, բազմաթիվ բողոքներն այն մասին, որ նշված ընտրության ընթացքում լայն տարածում են ունեցել ընտրակեղծիքը և ընտրախախտումները, վկայում են այն մասին, որ ընտրական գործընթացի նկատմամբ հանրության վստահության մակարդակը Հայաստանում դեռ շատ ցածր է:  Դա, ինչպես նաև արձանագրված թերությունները և խախտումները, ընդգծում են այն փաստը, որ ընտրական բարեփոխումներն այժմ պետք է գերակայություն լինեն իշխանությունների համար:  Ուստի, անհրաժեշտ են ընտրական հետագա բարեփոխումներ, մասնավորապես` նպատակ հետապնդելով կատարելագործել քվեարկության անկանոնությունների, այդ թվում` բազմակի քվեարկության պրակտիկայի բացահայտման հետընտրական հսկողության մեխանիզմները:

14.       Վեհաժողովը, վերահաստատելով ավելի քան մեկ տարի առաջ 1609 (2009) բանաձևում արտահայտված իր պահանջները, կոչ է անում Հայաստանի իշխանություններին` առանց հետաձգման իրականացնել ոստիկանության բարեփոխումներ, ստեղծել հանրային վերահսկողության պատշաճ մեխանիզմ, ինչպես նաև բարեփոխել դատական համակարգը` նպատակ հետապնդելով երաշխավորել վերջինիս անկախությունը:

15.       2008 թ. մարտի 1-ի և 2-ի իրադարձությունների առնչությամբ ազատազրկված անձանց նկատմամբ ընդհանուր համաներում ընդունելու միջոցով Հայաստանի իշխանությունները կատարել են 2008 թ. փետրվարի նախագահական ընտրություններին հաջորդած քաղաքական ճգնաժամի վերաբերյալ Վեհաժողովի ներկայացրած առանցքային պահանջը:  Դա, ինչպես նաև իշխանությունների տված հավաստիացումներն այն մասին, որ նրանք մտադիր են անցկացնել և ավարտին հասցնել նշված իրադարձությունների և դրանք առաջացրած հանգամանքների անկողմնակալ և վստահելի հետաքննությունը` Վեհաժողովի պահանջներին համահունչ, հստակորեն վկայում է այն մասին, որ իշխանությունները պատրաստակամ են` հաղթահարելու քաղաքական ճգնաժամը և վերջինիս հետևանքները, և նոր էջ բացելու Հայաստանի ժողովրդավարական զարգացման գործընթացում:

16.       Վեհաժողովը հիմնավորապես օժանդակում է Հայաստանում ժողովրդավարության ամրապնդման գործընթացը և, ելնելով այդ հանգամանքից, համարում, որ Վեհաժողովի կողմից 1609 (2008), 1620 (2008) և 1643 (2009) բանաձևերում ներկայացրած մնացյալ պահանջների կատարումը Հայաստանի կողմից պետք է գնահատել Հայաստանի նկատմամբ Վեհաժողովի սովորական ընթացիկ մոնիտորինգի շրջանակներում:  Վեհաժողովն առաջարկում է իր Մոնիտորինգի հանձնաժողովին` այդ շրջանակներում առաջնահերթության կարգով դիտարկել Հայաստանի կողմից վերոհիշյալ բանաձևերի և սույն բանաձևի պահանջների կատարումը:


1 Վեհաժողովի բանավեճը, որը տեղի է ունեցել 2009 թ. հունիսի 24-ին (23րդ նստաշրջան) (տես Doc. 11962, Եվրոպայի խորհրդի Անդամ պետությունների կողմից պարտավորությունների և հանձնառությունների կատարման հանձնաժողովի («Մոնիտորինգի հանձնաժողով») զեկույցը, համազեկուցողներ պրն. Կոլոմբիե և պրն. Պրեսկոտ): Տեքստն ընդունվել է Վեհաժողովի կողմից 2009 թ. հունիսի 24-ին (23րդ նստաշրջան):

